
	 ᐃᓱᒪᙳᐊᕆᑦ ᐃᓅᓚᐅᖅᓯᒪᖖᒍᐊᕐᓗᑎᑦ ᕿᐱᑕᑦ 
ᐊᕐᕌᒍᑦ ᐊᑐᓚᐅᖅᑐᓂᒃ. ᖃᓄᐃᓕᖓᒐᔭᕋᓱᒋᕕᐅᒃ ᐃᓅᓯᖅ? 
ᓱᓇᓂᒃ ᓂᕆᖃᑦᑕᕋᔭᖅᐱᑦ ᓇᑭᓪᓗ ᐱᖃᑦᑕᕋᔭᖅᐱᒋᑦ? 
ᓇᓂ ᓄᓇᖃᕋᔭᖅᐱᑦ? ᖃᓄᕐᓗ ᓇᕈᖃᑦᑕᕋᔭᖅᐱᑦ?
	 ᐃᓅᓯᕆᔭᐅᓚᐅᖅᑐᑦ ᐊᒃᓱᐊᓗᒃ ᐊᓯᒋᓚᐅᕐᒪᒋᑦ ᕿᐱᑕᑦ 
ᐊᕐᕌᒍᑦ ᐊᓂᒍᖅᓯᒪᓕᖅᑐᓂ. ᐃᑭᐊᖅᑭᔭᒃᑐᖃᕈᓐᓇᓚᐅᖏᑦᑐᖅ 
ᑕᕐᕆᔭᕈᓐᓇᐅᑎᑕᖃᕋᓂᓗ. ᖃᕋᓴᐅᔭᖅᑕᖃᓚᐅᖏᑦᑐᖅ. 
ᖃᖓᑕᓲᖅᑕᖃᒐᓚᑦᑎᐊᖏᖦᖢᓂ. ᖃᓪᓗᓈᑦ ᓄᓇᖓᓂᙶᖅᑐᑦ 
ᐱᔭᒃᓴᐅᖏᑦᑎᐊᐸᓗᓚᐅᖅᑐᑦ. ᑭᓱᓕᒫᑦᑎᐊᐸᓗᐃᑦ 
ᓄᓇᐃᓐᓇᕐᒥᙶᓚᐅᖅᑐᑦ. 

	 ᑭᓯᐊᓂᑦᑕᐅᖅ ᐃᓚᖏᑦ ᐊᔾᔨᒋᔪᓐᓃᓗᐊᙱᑕᖏᑦ. 
ᓄᓇᕗᒻᒥᐅᑦ ᐃᓄᐃᑦ ᓱᓕ ᐊᖑᓇᓱᖃᑦᑕᖅᑐᑦ, 
ᒥᑭᒋᔾᔨᖃᑦᑕᖅᑐᑦ, ᐃᖃᓗᒐᓱᖃᑦᑕᖅᑐᑦ. ᕿᓚᐅᔾᔭᖅᐸᒃᖢᑎᒃ 
ᑲᑕᔾᔭᖅᐸᒃᑭᓪᓗᑎᒡᓗ. ᓱᓕ ᐃᒡᓗᓕᖃᑦᑕᖅᑐᑦ 
ᕿᒧᒃᓯᖅᐸᒃᖢᑎᒡᓗ. ᐃᓕᖅᑯᓯᑐᖃᕗᑦ ᐱᒻᒪᕆᐅᔾᔪᑎᒋᔭᐅᕗᖅ 
ᐊᒥᓱᓄᑦ ᐃᓄᖕᓄᑦ. 
	 ᖃᐅᔨᓴᖅᑕᐅᓂᑯᑦ ᓯᕗᓂᑦᑎᓐᓂ ᑕᐃᔭᐅᕗᑦ 
“ᕿᒪᒃᑕᑦᑎᓐᓂ ᐊᑐᖅᑐᕕᓃᑦ.” ᐃᓕᓐᓂᐊᖅᑎᓪᓗᑕ 
ᕿᒪᒃᑕᑦᑎᓐᓂ ᐊᑐᖅᑐᕕᓂᕐᓂᒃ, ᐃᓕᑦᑎᖃᑦᑕᖅᐳᒍᑦ 
ᖃᓄᐃᑦᑑᕙᖕᓂᕐᒪᖕᒑᓪᓕ ᑕᐃᔅᓱᒪᓂ. ᐃᓕᑦᑎᖃᑦᑕᖅᑐᒍᑦ 
ᐊᑐᖅᑐᕕᓂᕐᓂᒃ ᖃᓄᖅ ᐃᓅᓯᖃᓕᖃᑦᑕᕐᒪᖔᑦᑕ ᒫᓐᓇᐅᔪᖅ. 

ᐅᑯᐊ ᑕᕝᕙ ᐃᓕᑦᑎᕕᒋᔪᓐᓇᖅᑕᑎᑦ ᐊᑐᖅᑕᕕᓂᑦᑎᓐᓂ:

     •	 ᐃᓐᓇᑐᖃᕐᓄᑦ ᐅᓂᒃᑳᖅᑕᐅᔪᓂᒃ ᓈᓚᒡᓗᑕ
     •	 ᐅᖃᓕᒫᕐᓗᑕ ᐊᑐᖅᑐᕕᓂᕐᓂᒃ ᐅᖃᓕᒫᒐᓂᑦ, 
	 ᐊᔾᔨᙳᐊᓕᖕᓂᑦ ᐅᖃᓕᒫᒐᓂᑦ, ᐃᑭᐊᖅᑭᔭᒡᓗᑕᓘᓐᓃᑦ
     •	 ᑕᕐᕆᔭᖅᐸᒡᓗᑕ ᐃᒻᒪᑐᖃᕐᓂᑕᓂᑦ,  
	 ᐃᒻᒪᑐᖃᙳᐊᖑᑎᓯᒪᔪᓂᒡᓘᓐᓃᑦ
     •	 ᖃᐅᔨᓴᕐᓗᑕ ᐱᑐᖃᕕᓂᕐᓂᒃ
     •	 ᐳᓛᕆᐊᕐᓗᑕ ᐃᒡᓗᑐᖃᕕᓂᕐᓂᒃ ᐃᓂᕕᓂᑐᖃᕐᓂᒡᓘᓐᓃᑦ
     •	 ᓴᓇᐅᒐᕈᔪᖕᓂᒃ ᑕᑯᓇᒡᓗᑕ, ᓴᓇᙳᐊᖅᑕᐅᓯᒪᔪᓂᒃ,  
	 ᐊᒥᐊᕆᔭᐅᓯᒪᔪᓂᒃ, ᐊᔾᔨᙳᐊᑐᖃᕐᓂᒡᓗ

ᑕᕝᕙᓂ ᐅᖃᓕᒫᒐᕐᒥᑦ, ᐊᔾᔨᙳᐊᑐᖃᕐᓂᑦ 
ᐃᓕᑦᑎᕕᖃᕐᓂᐊᖅᑐᒍᑦ. ᐃᓚᖏᑦ ᐊᔾᔨᙳᐊᑦ ᕿᐱᑕᓂᒃ 
ᐊᕐᕌᒍᓂᒃ ᐊᓂᒍᖅᑐᕕᓂᕐᓂᙶᖅᑐᑦ. 

	 ᑎᑭᓚᐅᖅᑳᖅᑎᓐᓇᒋᑦ ᖃᓪᓗᓈᑦ, ᐃᓄᐃᑦ  
ᐱᔭᕆᐊᓕᓕᒫᖏᑦ ᓄᓇᒦᙶᖅᐸᓚᐅᖅᐳᑦ. 
	 1900 ᐊᑐᖅᑎᓪᓗᒋᑦ, ᑲᑉᐸᓂᐅᔪᑦ ᖃᓪᓗᓈᑦ 
ᓄᓇᖏᓐᓂᙶᖅᑐᑦ ᑕᐅᖅᓰᕕᒃᓴᓕᐅᖅᓯᒪᓕᓚᐅᖅᐳᑦ. 
ᐃᓄᐃᑦ ᑕᐅᖅᓰᔪᓐᓇᖅᖢᑎᒃ ᐊᒥᕐᓂᒃ ᑏᒧᑦ, ᓱᑲᕐᒧᑦ, 
ᓴᕕᕋᔭᖕᓄᑦ, ᐊᓪᓚᕈᑎᓄᑦ ᐊᓯᒐᓚᖏᓐᓄᓪᓗ. ᑖᒃᑯᐊ 
ᐅᑭᐅᖅᑕᖅᑐᒥ ᐱᔭᐅᔪᓐᓇᓚᐅᖏᑦᑐᑦ. 
	 ᐅᓇ ᐊᔾᔨᑐᖃᖅ ᑕᑯᒃᓴᐅᑎᑦᑎᔪᖅ ᖃᓪᓗᓈᕐᒥᒃ 
ᑕᐅᖅᓰᖃᑎᖃᕋᓱᒃᑐᒥᒃ ᐃᓄᖕᒥᒃ. ᑭᓱᒥᒃ ᐅᑯᐊᒃ 
ᑕᐅᖅᓰᓇᓱᒃᑑᒃ? ᓱᓇᓂᒃ ᑕᑯᕕᑦ ᓂᐅᕕᐊᒃᓴᕆᔭᐅᔪᓂᒃ? 

ᑕᐃᔅᓱᒪᓂᐅᓚᐅᖅᑐᖅ ᒫᓐᓇᐅᓕᖅᑐᕐᓗ: 

ᓂᐅᕕᖃᑦᑕᕐᓂᖅ

	 ᒫᓐᓇ, ᑮᓇᐅᔭᓂᒃ ᓂᐅᕕᐅᑎᖃᖃᑦᑕᓕᖅᑐᒍᑦ. 
ᓄᓇᓕᓕᒫᑦᑎᐊᑦ ᐊᑕᐅᓯᓪᓗᐊᑕᕐᒥᒃ ᓂᐅᕕᕐᕕᖃᓕᖅᑐᑦ, 
ᓂᕿᑖᕐᓇᖅᖢᑎᒃ, ᐊᓐᓄᕌᓂᒡᓗ, ᐊᓯᖏᓐᓂᒡᓗ 
ᐊᑐᕆᐊᖃᓪᓚᕆᒃᑐᓂᒃ. ᓂᐅᕕᕈᓐᓇᒻᒪᕆᓕᖅᑐᒍᓪᓕ  
ᖃᕋᓴᐅᔭᑎᒍᑦ ᓇᑭᑐᐃᓐᓈᓗᒃ ᓄᓇᕐᔪᐊᕐᒥᑦ ᐃᓕᖕᓄᑦ 
ᑐᔫᑕᐅᖕᒪᕆᓪᓗᑎᒃ!
	 ᑭᓯᐊᓂᓕ ᐊᑐᕆᐊᖃᕐᓂᖅᐸᐅᓲᑦ ᓱᓕ ᓇᓂᔭᒃᓴᐅᓲᑦ 
ᓄᓇᒥᑦ. ᐃᓄᐃᑦ ᓂᕿᑖᖃᑦᑕᖅᑐᑦ, ᐊᒥᕐᓂᒃ, 
ᑭᒍᑕᖏᕐᓇᕐᓂᒃ, ᒪᓐᓂᖕᓂᒃ ᐊᓯᖏᓐᓂᒡᓗ ᐊᑐᕆᐊᓕᖕᓂᑦ. 
ᑕᒪᒃᑯᐊ ᐱᖃᑦᑕᖅᑕᕗᑦ ᓄᓇᒥᑦ ᓂᕆᑎᑦᑎᖃᑦᑕᖅᑐᑦ 
ᐊᓐᓄᕌᖃᖅᑎᑦᑎᖃᑦᑕᖅᑐᑎᒡᓗ ᐃᓄᖕᓂᒃ ᓄᓇᓕᖕᓂᒡᓗ. 

10



11



12



 

  
 	
	 ᖃᓪᓗᓈᑦ ᑎᑭᓚᐅᖅᑳᕋᑎᒃ ᓱᓕ, ᐃᓄᐃᑦ 
ᖁᑭᐅᑎᖃᓚᐅᖅᓯᒪᖏᑦᑐᑦ. ᑭᓯᐊᓂᓕ 
ᐊᖑᓇᓱᒃᑐᖅᓯᐅᑎᖃᓚᐅᖅᑐᑦ ᓴᓇᑦᑎᐊᖅᓯᒪᔪᐊᓗᖕᓂᒃ. 
	 ᐅᑯᐊᒃ ᐊᔾᔩᒃ ᒪᕐᕉᒃ ᑕᑯᒃᓴᐅᑎᑦᑎᔫᒃ  
ᐊᖑᓇᓱᒍᓯᑐᖃᕐᒥᒃ. ᖁᓛᓃᑦᑐᖅ ᐊᔾᔨ, ᐊᖑᓇᓱᒃᑏᑦ  
ᑲᑐᔾᔨᔪᑦ ᐊᐃᕝᕙᒃᑕᒥᖕᓂᒃ ᐅᓈᕐᒧᑦ. ᕿᒧᒃᓯᖏᓪᓗ ᑕᐅᕙ 
ᑕᑯᒃᓴᐅᓪᓗᑎᒃ. 
	 ᐊᑎᑦᑎᐊᖓᓃᑦᑐᖅ ᐊᔾᔨ, ᐊᖑᓇᓱᒃᑐᖅ  
ᐊᒧᓯᓇᓱᒃᑐᖅ ᓇᑦᑎᕐᒥᒃ ᐊᒡᓗᒥᑦ. ᐅᓈᕐᒥᒃ ᐊᑐᖅᑐᖅ. 
ᐊᖑᓇᓱᒃᑎᐅᓪᓗ ᐅᒥᐊᖓ ᑕᑯᒃᓴᐅᓪᓗᓂ, ᓴᓂᑦᑎᐊᖓᓂ. 

ᑕᐃᔅᓱᒪᓂᐅᓚᐅᖅᑐᖅ ᒫᓐᓇᐅᓕᖅᑐᕐᓗ: 

ᐊᖑᓇᓱᖕᓂᖅ

	 ᒫᓐᓇᐅᔪᖅ, ᐊᖑᓇᓱᒃᑎᒐᓴᐃᑦ ᖁᑭᐅᑎᓂᒃ 
ᐊᑐᖃᑦᑕᓕᖅᑐᑦ. ᖁᑭᐅᑏᑦ ᐅᖓᓯᒃᑑᒐᓗᐊᓂᒃ  
ᖁᑭᖅᓯᔪᓐᓇᕐᒪᑕ. ᓂᕐᔪᑎᓂᒃ ᑐᖁᑦᑎᔪᓐᓇᓕᖅᑐᑦ 
ᐃᑭᓕᖅᓯᐊᕐᔪᑐᐃᓐᓇᖅᖢᑎᒃ. ᓂᕐᔪᑎᐅᑉ ᐊᒥᖓ 
ᓱᕋᓗᐊᖏᓐᓂᖅᓴᐅᕗᖅ ᑕᐃᒫᒃ. 
	 ᐊᖑᓇᓱᒍᑏᑦ ᓱᓕ ᐱᒻᒪᕆᐊᓘᕗᑦ  
ᐊᖑᓇᓱᒍᑎᒋᔭᕆᐊᖏᑦ, ᐱᓗᐊᖅᑐᒥᒃ ᓴᖅᐱᓕᖕᓄᑦ. 
ᐱᔭᕆᐊᑐᔪᐊᓘᒐᔭᕐᒪᑦ ᓇᑦᑎᕐᒥᒃ ᐊᒧᓯᔭᕆᐊᒃᓴᖅ  
ᐅᒥᐊᕐᒧᑦ ᓂᒃᓯᖃᖏᓪᓗᓂ, ᓂᒃᓯᖃᕐᓗᓂᓘᓐᓃᑦ!  
ᐊᖑᓇᓱᒃᑎᒻᒪᕇᑦ ᑕᒪᒃᑮᖕᓂᒃ ᐊᑐᕈᓐᓇᖅᓯᖃᑦᑕᖅᑐᑦ 
ᐊᖑᓇᓱᒍᑎᑐᖃᕐᓂᒡᓗ ᓄᑖᖑᔪᓂᒡᓗ. 

	 ᐃᓄᐃᑦ ᐊᓐᓄᕌᓕᐅᖃᑦᑕᖅᑐᑐᖃᐅᕗᑦ ᐊᑐᒐᒃᓴᐅᓪᓗᒋᑦ 
ᐱᐅᔪᐊᓘᓪᓗᒋᓪᓗ. ᐅᖅᑰᔪᑦ ᑲᒥᐊᓗᐃᑦ, ᓯᓚᐹᑦ, 
ᖁᓕᑦᑕᐅᔭᐃᓪᓗ ᐅᑭᐅᖅᑕᖅᑐᒥ ᐊᑐᕆᐊᓕᓪᓚᕆᐊᓗᐃᑦ. 
ᐱᖅᑯᓯᑐᖃᑦᑎᒍᑦ, ᐊᓐᓄᕌᓪᓕ ᐊᒥᕐᓂᑦ ᓴᓇᐅᒐᐅᕙᓚᐅᖅᐳᑦ. 
ᐊᑐᖅᑕᐅᓪᓗᐊᑕᓚᐅᖅᑐᑦ ᓇᑏᓪᓗ ᕿᓯᖏᑦ ᑐᒃᑑᓪᓗ 
ᐊᒥᖏᑦ. ᐊᑐᖅᑕᐅᕙᓚᐅᕐᒥᔪᑦ ᐅᒥᖕᒪᔭᐃᑦ, ᒥᑎᕋᔭᐃᑦ, ᐊᓯᖏᓪᓗ 
ᓂᕐᔪᑏᑦ. ᐊᕐᓇᐃᑦ ᐊᓐᓄᕋᔾᔨᐅᖅᐸᓚᐅᖅᐳᑦ ᒥᖅᑯᑎᖃᖅᖢᑎᒃ 
ᓴᐅᓂᕐᒥᑦ ᓴᓇᓯᒪᔪᒥᒃ, ᐃᕙᓗᖃᖅᖢᑎᒃ ᐃᕙᓗᒃᓴᒥᑦ ᑐᒃᑐᒥᑦ. 
ᐊᓐᓄᕌᓕᒫᑦᑎᐊᑦ ᐊᒡᒐᖕᒧᑦ ᓴᓇᐅᒐᐅᕙᓚᐅᖅᐳᑦ 
ᓴᓇᐅᒐᐃᓐᓇᕐᓂᒃ ᒥᖅᓱᒐᒃᓴᖃᖅᐸᒃᖢᑎᒃ. 

ᑕᐃᔅᓱᒪᓂᐅᓚᐅᖅᑐᖅ ᒫᓐᓇᐅᓕᖅᑐᕐᓗ: 

ᐊᓐᓄᕌᑦ

	 ᒫᓐᓇ, ᒥᖅᓱᒐᒃᓴᖃᖅᐸᓕᖅᑐᒍᑦ ᖃᓕᐹᒃᓴᓂᒡᓗ 
ᑐᐱᒃᓴᔭᓂᒡᓗ. ᒥᖅᓲᑎᓪᓗ ᕿᓚᒻᒥᐅᓐᓇᖅᓯᓪᓗᑎᒃ. 
ᓂᐅᕕᕈᓐᓇᖅᓯᓪᓗᑕᓗ ᐊᓐᓄᕌᓂᒃ ᐊᑎᑐᐃᓐᓇᕆᐊᓕᖕᓂᒃ 
ᓂᐅᕕᕐᕕᖕᓂᑦ. 
	 ᐊᒡᒐᖕᒧᑦ ᓱᓕ ᓴᓇᐅᒐᐃᑦ ᐱᒻᒪᕆᐊᓘᕗᑦ.  
ᐊᒥᓱᑦ ᖁᓕᑦᑕᐅᔭᐃᑦ ᐊᒪᐅᑏᓪᓗ, ᑲᒦᓪᓗ ᓴᓇᓯᒪᔪᑦ  
ᖃᓪᓗᓈᖅᑕᓂᓪᓗ ᐊᒥᕐᓂᒡᓗ. ᐃᓄᐃᑦ ᐊᑐᒐᔪᒃᑐᑦ ᑲᑎᑕᐹᓂᒃ 
ᖃᓪᓗᓈᖅᓯᐅᑎᓂᒃ ᐊᓐᓄᕌᑐᖃᑦᑎᓐᓂᓪᓗ, ᓲᕐᓗ ᑲᒦᖕᓂᒃ  
ᖃᕐᓕᒻᒥ ᖄᖓᒍᑦ. 

ᑕᐃᔅᓱᒪᓂᐅᓚᐅᖅᑐᖅ ᒫᓐᓇᐅᓕᖅᑐᕐᓗ: 

ᐃᖏᕐᕋᔾᔪᑏᑦ
 	
	 ᐃᓕᖅᑯᓯᑐᖃᑦᑎᒍᑦ, ᐃᓄᐃᑦ ᓄᓇᕗᒻᒥ 
ᐊᐅᓪᓚᖃᑦᑕᖅᑐᑐᖃᐃᑦ ᕿᒧᒃᓯᑎᒍᑦ ᓄᓇᒃᑯᑦ ᓯᑯᒃᑯᓪᓗ. 
ᐅᒥᐊᕐᓂ ᖃᔭᕐᓂᒡᓗ ᐊᐅᔭᒃᑯᑦ ᐊᑐᖅᐸᒃᖢᑎᒃ ᐃᒫᒍᑦ. 
ᐅᓪᓗᒐᓵᓗᖕᓄᑦ ᐃᖏᕐᕋᕙᒃᖢᑎᒃ ᑖᒃᑯᖕᓂᖓ ᐊᑐᖅᖢᑎᒃ.
	 ᕿᒧᒃᓰᑦ ᐊᑐᖅᑐᒻᒪᕆᐊᓘᓚᐅᖅᐳᑦ ᐅᑭᐅᖅᑕᖅᑐᒥᓕ 
ᐊᓐᓇᒐᓱᒡᓗᓂ. ᐃᓄᖕᓄᑦ ᓇᕈᓇᒍᑕᐅᕙᒃᑐᕕᓃᑦ ᐅᖓᓯᒃᑐᒧᑦ  
ᓯᑯᒃᑯᑦ ᐊᐳᑎᒃᑯᓪᓗ. ᕿᒻᒦᑦ ᐱᖅᓯᕋᓗᐊᖅᑎᓪᓗᒍ 
ᐊᖏᕐᕋᕈᓐᓇᖅᐸᓚᐅᖅᑐᑦ. ᐃᓕᖖᒐᑎᑕᐅᕙᓚᐅᕐᒥᔪᑦ 
ᓇᓐᓄᒐᓱᒃᑐᓄᑦ ᐆᒪᔪᕋᓱᒃᑐᓄᓪᓗ ᐃᑲᔫᑕᐅᓪᓗᑎᒃ. 

	 ᐅᓪᓗᒥ, ᓱᒃᑲᓂᖅᓴᓂᒃ ᐃᖏᕐᕋᔾᔪᑎᖃᓕᖅᑐᒍᑦ. 
ᐊᖁᑦᑐᓐᓇᖅᓯᓪᓗᑕ ᓄᓇᓯᐅᑎᓂᒃ ᐊᖏᓂᖅᓴᓂᒡᓗ  
ᓄᓇᓕᖕᓂ. ᐊᖁᑦᑐᓐᓇᖅᖢᑕ ᖃᒧᑕᐅᔭᓂᒃ ᑎᓴᒪᓕᖕᓂᒡᓗ  
ᓄᓇᒃᑯᑦ. ᓱᒃᑲᔪᓄᑦ ᐅᒥᐊᖅᑐᕈᓐᓇᖅᖢᑕ ᐃᒪᒃᑯᑦ. 
ᖃᖓᑕᔪᓐᓇᒻᒪᕆᒃᖢᑕᓗ ᓄᓇᓕᖕᓄᑦ ᐊᓯᖏᓐᓄᑦ 
ᐃᑲᕐᕋᒐᓴᐅᖏᑦᑐᓄᑦ!
	 ᐊᒥᓱᑦ ᓱᓕ ᓄᓇᕗᒻᒥ ᕿᒧᒃᓯᖃᑦᑕᖅᑐᑦ  
ᐊᖑᓇᓱᒃᖢᑎᒡᓗ ᓱᒃᑲᓂᑭᓴᐅᑎᓪᓗᑎᒡᓗ. ᕿᒧᒃᓯᕐᓂᖅ 
ᐊᑐᖅᑕᒻᒪᕆᐊᓘᓕᖅᑐᖅ ᐃᖏᕐᕋᔪᒪᔪᑐᐃᓐᓇᓄᑦ.  
ᖃᔭᖅᑐᕐᓂᕐᓗ ᐊᑐᖅᑕᐅᒻᒪᕆᓕᖅᖢᓂ ᑲᓇᑕᒥ!

ᑕᐃᔅᓱᒪᓂᐅᓚᐅᖅᑐᖅ ᒫᓐᓇᐅᓕᖅᑐᕐᓗ: 

ᐊᖏᕐᕋᕆᔭᑦ
 	
	 ᐅᑭᐅᖅᑕᖅᑐᒥ ᐊᓐᓇᐅᒪᓇᓱᐊᕐᓂᖅ ᐱᔭᕆᑐᕗᖅ. 
ᐊᖏᕐᕋᐅᔪᑦ ᐊᑐᖅᑐᒃᓴᒪᐅᑎᐅᓚᐅᕐᒪᑕ ᕿᓚᒻᒥᐅᓂᐊᕐᓗᓂ. 
ᐃᓄᐃᑦ ᓇᕈᖃᑦᑕᓚᐅᕐᒪᑕ ᓯᓚᒥᒃ ᒪᓕᒃᖢᑎᒃ. 
ᐃᓄᐃᑦ ᐊᔪᖏᑦᑎᐊᕆᐊᖃᓚᐅᖅᐳᑦ ᑐᐱᓕᐅᓕᕌᖓᑕ 
ᖃᕐᒪᓕᐅᓕᕌᖓᑕ, ᐃᒡᓗᓕᓕᕌᖓᑕᓗ. ᐅᔾᔨᖅᓱᑦᑎᐊᖅᖢᑎᒃ 
ᐊᒥᓕᕆᕙᓚᐅᖅᐳᑦ ᑐᐲᑦ ᐅᖅᑰᑦᑎᐊᖁᓪᓗᒋᑦ ᓯᓚᒧᓗ 
ᐊᑐᕈᓐᓇᑦᑎᐊᕐᓗᑎᒃ. ᐊᖑᑏᑦ ᐊᔪᖏᑦᑎᐊᕆᐊᖃᓚᐅᖅᐳᑦ 
ᐃᒡᓗᓕᔭᕆᐊᒃᓴᖅ. 

	 ᒫᓐᓇᐅᔪᖅ, ᐊᖏᕐᕋᕆᔭᕗᑦ ᓴᓇᓯᒪᓕᕐᒪᑕ 
ᑕᕝᕙᓂᑦᑕᐃᓐᓈᕆᐊᖃᖅᖢᑎᒃ. ᐊᑯᓂᓗ ᐊᕐᕌᒍᒐᓴᖕᓄᑦ 
ᐊᑐᕈᓐᓇᖅᖢᑎᒃ. ᐃᒡᓗᓕᐅᖃᑦᑕᖅᑐᑦ ᐊᑐᖃᑦᑕᖅᑐᑦ 
ᕿᔪᖕᓂᒃ, ᓴᕕᕋᔭᖕᓂᒃ, ᐃᑭᐊᖅᑎᒃᓴᓂᒡᓗ. 
	 ᓱᓕ ᑐᐲᑦ ᐃᒡᓗᐃᓪᓗ ᐊᑐᖅᑕᐅᖃᑦᑕᖅᑐᑦ 
ᐅᐱᕐᖏᔭᖅᑐᖅᑐᓄᑦ. ᐱᒻᒪᕆᐅᓪᓗᓂᓗ ᓱᓕ ᐃᒡᓗᓕᔪᓐᓇᕆᐊᒃᓴᖅ 
ᓄᓇᐃᓐᓇᕐᒦᓐᓂᐊᕐᓗᓂ. ᑕᐅᑐᓚᐅᖅᓯᒪᕖᑦ ᐃᒡᓗᓕᔪᒥᒃ? 
ᓇᖕᒥᓂᖅ ᓴᓇᓚᐅᖅᓯᒪᕖᑦ, ᓴᓇᓛᕈᒪᕕᓪᓘᓐᓃᑦ?

ᑕᐃᔅᓱᒪᓂᐅᓚᐅᖅᑐᖅ ᒫᓐᓇᐅᓕᖅᑐᕐᓗ: 

ᐸᖕᓂᖅᑑᖅ
 	
	 ᐅᕙᓂ ᒪᒃᐱᖅᑐᒐᕐᒥ, ᑕᑯᔪᓐᓇᖅᑐᑎᑦ ᐊᔾᔨᒥᒃ 
ᑕᖅᓴᖃᖏᑦᑐᒥᒃ ᐊᔾᔨᓕᐅᖅᑕᕕᓂᕐᒥᒃ ᐸᖕᓂᖅᑑᕐᒥ
ᐅᕙᓂ ᐊᕐᕋᒍᒥ 1946-ᒥᑦ. ᒪᒃᐱᕈᕕᐅᒃ, ᑕᖅᓴᐅᓕᖅᖢᓂ 
ᑕᑯᔪᓐᓇᖅᑕᐃᑦ ᐊᔾᔨᓕᐅᖅᑕᐅᔪᕕᓂᖅ
ᐸᖕᓂᖅᑑᕐᒥ ᓱᓕ ᐅᓇᐅᓕᖅᑎᓪᓗᒍ ᐊᕐᕌᒍ 2015-ᒥᑦ. 
	 ᓱᓇᓂᒃ ᐊᔾᔨᒌᖏᑦᑐᓂᒃ ᑕᑯᕕᑦ? 
	 ᓴᓇᐅᒐᐅᔪᑦ ᑕᖅᓴᖃᖏᑦᑐᒥ ᐊᔾᔨᒥ ᑐᐲᓐᓇᐃᑦ. 
ᑕᖅᓴᓕᖕᒥ ᐊᔾᔨᒥ, ᐃᒡᓗᒋᕙᓕᖅᑕᕗᑦ ᑕᑯᔪᓐᓇᖅᖢᒋᑦ. 
ᓇᐸᔪᑯᑖᒃᑕᖃᐅᕆᓪᓗᓂ. ᓇᐸᔪᑦ ᓄᓇᓕᖕᓂ 
ᐅᖄᓚᔪᓐᓇᐅᑎᖃᖅᑎᑦᑎᕗᑦ, ᐃᑭᐊᖅᑭᔭᒍᓐᓇᕐᓂᕐᒥᒡᓗ. 
ᐆᒻᒪᖅᑯᑎᖃᕈᓐᓇᖅᑎᑦᑎᓪᓗᑎᒡᓗ. ᐊᖅᑯᑎᒋᔭᖅ 
ᓯᓕᒃᑐᐊᓘᖕᒫᑦ ᐊᔾᔨᒥ ᑕᖅᓴᖃᖏᑦᑐᕐᒥ. ᓱᓕ ᒫᓐᓇᒧᑦ 
ᑕᐃᑲᓃᑦᑑᒐᓗᐊᖅ ᑭᓯᐊᓂᓕ ᐊᒥᓐᓂᖅᓴᐅᓕᖅᑐᖅ.

	 ᐃᓚᖏᑦ ᓱᓕ ᑕᐃᒪᐃᓕᖓᔪᑦ. ᓇᓗᓇᐃᕈᓐᓇᖅᐱᒌᑦ 
ᐱᖓᓱᑦ ᐃᒡᓗᕐᔪᐊᑦ ᑕᒪᒃᑮᖕᓂᒃ ᐊᔾᔩᖕᓂᑦ ᑕᑯᒃᓴᐅᔪᑦ? 
ᑕᑯᕕᐅᒃ ᐳᖅᑐᔪᖅ, ᓯᕕᖓᔮᖅᑐᖅ ᖃᖅᑲᖅ? ᓄᓇᓖᑦ 
ᐊᓯᔾᔨᑲᐅᖅᑐᖃᑦᑕᕐᒪᑕ ᐃᓅᓯᕐᒥ. ᓄᓇᐅᑉ ᓴᓇᒪᓂᖏᑦ, 
ᓲᕐᓗ ᖃᖅᑲᐃᑦ, ᑕᐅᓴᓐᑎᐊᓗᖕᓂᒃ ᐊᕐᕌᒍᓂᒃ ᐊᓯᔾᔨᕋᓱᓲᑦ. 
	 ᐸᖕᓂᖅᑑᖅᑎᑐᑦ, ᓄᓇᓕᒐᓴᐃᑦ ᐃᒡᓗᕐᔪᐊᖃᐅᖅᐳᑦ 
ᓄᑕᐅᖏᑦᑐᓂᒡᓗ ᓄᑖᓂᒡᓗ. ᑭᓯᐊᓂᓕ ᑕᓰᓪᓗ, ᓯᒡᔭᐃᓪᓗ, 
ᐋᖅᑭᒃᓯᒪᔪᑐᖃᓪᓗ ᑕᐃᒪᐃᓕᖓᐃᓐᓇᖅᑰᔨᖃᑦᑕᖅᑐᑦ 
ᕿᐱᑕᐃᑦ ᐊᕐᕌᒍᑦ ᐊᓂᒍᕋᓗᐊᖅᑎᓪᓗᒋᑦ. 

	 ᓄᓇᕗᑦ ᐊᓯᔾᔨᖅᓯᒪᑦᑎᐊᓕᖅᑐᖅ ᐊᓂᒍᖅᑐᓂ  
ᐊᕐᕌᒍᓂᒃ ᕿᐱᑕᓂᒃ. 
	 ᑭᓯᐊᓂ ᑕᒪᕐᒥᒃ ᐊᓯᔾᔨᖏᒃᑭᕗᑦ. ᑕᑯᒍᑦᑕ  
ᐊᔾᔨᑐᖃᕐᓂᒃ, ᓴᓇᕐᕈᑎᒐᓴᐃᑦ, ᐊᓐᓄᕌᕆᕙᒃᑕᕗᓪᓗ, 
ᐃᒡᓗᕐᔪᐊᓪᓗ ᓱᓕ ᐊᑐᖅᑕᐅᔪᑦ. ᒫᓐᓇᐅᔪᖅ, ᐃᓄᐃᑦ 
ᑲᑎᑦᑎᓯᒪᓕᖅᑐᑦ ᐱᑐᖃᕕᓂᑦᑎᓐᓂᓗ ᒫᓐᓇᓗ 
ᐊᑐᓕᖅᑕᑦᑎᓐᓂ. 

ᑭᖑᓪᓕᖅᐹᖅᓯᐅᑦ

See the changing face of Nunavut from about a hundred 
years ago to today. This non-fiction book teaches 
children about how places change over time. Archival 
and modern photographs of different places in the 
territory support the text.

ᑕᑯᓯᐅᒃ ᐊᓯᔾᔨᕐᓂᖓ ᓄᓇᕗᑦ ᐊᕐᕌᒍᑦ 
ᕿᐱᑕᑦ ᐊᓂᒍᖅᓯᒪᓕᖅᑐᑦ ᒫᓐᓇᒧᑦ.

ᐅᓇ ᐅᖃᓕᒫᒐᖅ ᓱᓕᔪᖅ ᐃᓕᓴᐃᔪᖅ ᓱᕈᓯᕐᓂᒃ ᖃᓄᖅ ᓇᔪᒐᐃᑦ ᐊᓯᔾᔨᓲᖑᒻᒪᖔᑕ ᐊᕐᕌᒍᑦ 
ᐊᓂᒍᖅᑎᓪᓗᒋᑦ. ᐊᑐᖅᑐᑎᒃ ᐊᔾᔨᖓᓂᒃ ᑐᖅᑯᖅᑕᐅᓯᒪᔪᓂᒃ ᓇᔪᒐᕐᓂ ᐊᔾᔨᒌᖏᑦᑐᓂᒃ ᓄᓇᕗᒻᒥ 

ᑎᑎᖅᑲᖃᖅᑐᑎᒃ ᑐᑭᓯᑎᑦᑎᒋᐊᖅᑐᓂᒃ.


